
Аnnotatsiya 

Maqolada Oʼzbekiston hududida sovet hukumatining oʼrnatilishi, oʼlkada ichki ishlar organlarining tashkil etilishining huquqiy 

asoslari, ularning sovet tuzumini mustahkamlashdagi oʼrni, Oʼrta Osiyola milliy-hududiy chegaralanish oʼtkazilganidan soʼng 

Turkiston АSSR, BSSR va XSSRlari faoliyat yuritgan ichki ishlar idoralarining birlashtirilishi, ularga yuklatilgan vazifalar, 

vakolat va majburiyatlar, shuningdek, tizim boshqaruvidagi oʼzgarishlar va hududiy boʼlinish printsiplari birlamchi manbalar 

asosida tahlil etilgan.  

ТЕОРЕТИЧЕСКИЕ И ПРАВОВЫЕ АСПЕКТЫ ОРГАНИЗАЦИИ ОРГАНОВ ВНУТРЕННИХ ДЕЛ НА 

ТЕРРИТОРИИ УЗБЕКИСТАНА 

Аннотация 

В статье рассматриваются установление советской власти на территории Узбекистана, правовые основы организации 

органов внутренних дел в стране, их роль в укреплении советского строя, объединение органов внутренних дел, 

действовавших в Туркестанской АССР, БССР и УССР после проведения национально-территориального размежевания 

в Средней Азии, возложенные на них задачи, полномочия и обязанности, а также принципы изменения в системе 

управления и территориальном делении были проанализированы на основе первоисточников. 

THEORETICAL AND LEGAL ASPECTS OF THE ORGANIZATION OF INTERNAL AFFAIRS BODIES ON THE 

TERRITORY OF UZBEKISTAN 

Annotation 

The article examines the establishment of Soviet power on the territory of Uzbekistan, the legal foundations of the organization 

of internal affairs bodies in the country, their role in strengthening the Soviet system, the unification of internal affairs bodies 

operating in the Turkestan ASSR, the BSSR and the Ukrainian SSR after the national- territorial demarcation in Central Asia, 

their tasks, powers and duties, as well as The principles of change in the management system and territorial division were 

analyzed on the basis of primary sources. 

decision, decree, order, law, tterritory. 

 

Kirish. 1917 yil 25 oktyabrda Petrogradda Oktyabrь toʼntarishi amalga oshirilib, bolsheviklar hokimiyatni egallaganidan 

keyin, bu voqealarning uzviy davomi sifatida noyabrda Toshkent Soveti Turkistonda sovet hokimiyati oʼrnatilganini eʼlon qildi. 

Sovetlar oʼzlarining boshqaruv doirasini kegaytirish maqsadida Yangi Termiz va Kattaqoʼrgʼonda, Yangi Buxoro (Kogon), 

Samarqand va Namanganda ham hokimiyatni oʼz qoʼliga oldi [1]. Turkiston oʼlkasida hokimiyat bolsheviklar qoʼliga oʼtishi 

bilan Muvaqqat hukumatning barcha boʼgʼinlari tugatilib, oʼrniga davlat hokimiyati va jazo organlari tashkil etilib, sovet 

boshqaruv tizimi oʼrnatildi [2]. 

1917 yil 28 oktyabrda sovet hukumatining vakolatiga binoan, RSFSR Ichki ishlar xalq komissarligi qabul qilgan “Ishchi 

militsiyasi toʼgʼrisida”gi qaror yangi turdagi militsiya tashkil etilganligi haqidagi birinchi koʼrsatma edi [3]. Qarorda barcha 

ishchi va soldat deputatlari Sovetlariga inqilobiy intizom oʼrnatish va tartibni saqlash uchun ishchi militsiyalari taʼsis etish 

toʼgʼrisida koʼrsatma berilib, bu organ faqat Sovetlar ixtiyorida boʼlishi taʼkidlangan edi. RSFSR IIXKning “Ishchi militsiyasi 

toʼgʼrisida”gi qarori butun mamlakatda sovet hokimiyati oʼrnatilishini toʼla-toʼkis taʼminlash va proletariat diktaturasini 

mustahkamlashga qaratilgan edi [4]. Ishchi-dehqon militsiyasini tashkil etish vazifasini Sovetlar zimmasiga yuklar ekan, 

IIXKning qarori jamoat tartibini muhofaza qilish idorasi va sovet tuzumining himoyachisi boʼlmish sovet militsiyasi tashkil 

etilganligini huquqiy jihatdan mustahkamlar edi [5]. 

1917 yil 15-22 noyabrda Toshkentda boʼlib oʼtgan Turkiston sovetlarining III oʼlka sʼezdida boshqaruv tizimini yuzaga 

keltirish, joylarda hokimiyat tuzish va eng asosiysi, oʼlka hokimiyatini tashkil etish masalalari muhokama etildi. Natijada 

Turkistondagi oliy hokimiyat organi Turkiston Xalq Komissarlari Soveti tashkil etildi [6].  

1917 yil 26-28 noyabrda Qoʼqon shahrida oʼtkazilgan Turkiston oʼlka musulmonlarining IV qurultoyida tuzilgan 

Turkiston Muxtoriyati hukumati 1918 yil fevral oyida bolьsheviklar tomonidan tugatilganidan soʼng [7], shu yil 20 aprel – 1 may 

kunlari Toshkentda Turkiston ishchi, soldat, musulmon va dehqon deputatlari sovetlarining V oʼlka sʼezdi boʼlib oʼtdi va 30 

aprelda “Turkiston Sovet Federativ Respublikasi toʼgʼrisida”gi Nizom qabul qilindi. Unga koʼra, Turkiston oʼlkasining hududi 

“Rossiya Sovet Federatsiyasining Turkiston Sovet Respublikasi” deb eʼlon qilinib, uning tarkibiga Xiva va Buxorodan tashqari, 

Turkistonning barcha hududi kiritildi. Turkiston АSSR muxtoriyat tarzida boshqarilib, uning barcha faoliyati RSFSR hukumati 

bilan muvofiq xolda olib borilardi. Turkiston Sovetlarining VI sʼezdida (1918 yil 5-14 oktyabr) RSFSR Konstitutsiyasi asosida 

“Turkiston АSSR Konstitutsiyasi” qabul qilindi. Konstitutsiyada mudofaa, tashqi aloqalar, pochta, telegraf, dengiz ishlari, temir 

yoʼl, bojxona, savdo, sanoat va moliya masalalari Federal hukumat ixtiyorida qoldirildi, yaʼni davlat boshqaruvining barcha 

tarmoqlari qonuniy ravishda Markazga boʼysundirildi.  

“Oʼz taqdirini oʼzi belgilash”ning sovetlarga xos varianti amalda avvalboshdanoq bir imperiyani uning mutlaq 

markazlashganini saqlagan holda boshqa bir imperiyaga aylantirishga, unitar davlat yaratishga qaratilgan edi [8]. Shu tariqa 

Markazdagi bolsheviklar chekka oʼlkalar, shu jumladan, Turkistonda ham oʼz hukumatini mustahkamlashga kirishdi. Oʼlkada 

sovet hokimiyatini mustahkamlash maqsadida bolsheviklar sovet davlat boshqaruvining ajralmas qismini tashkil etuvchi davlat 

apparatini shakllantirishga astoydil kirishdi.  

Mavzuga oid adabiyotlar tahlili. Sovet davrida Oʼzbekiston hududida sovet hokimiyatining oʼrnatilishi va 

mustahkamlanishi, shuningdek, oʼlkada ichki ishlar organlarining tashkil etilishi bilan bogʼliq masalalar bir qator oʼzbekistonlik 

olimlar, xususan, Q.Rajabov, M.Haydarov, D.Аlimova, B.Rasulov, M.Аbdullaev, T.Otajonov, T.Jalilov va boshqalarning qator 

asarlari hamda maqolalarida tahlil qilingan. Shu oʼrinda qayd etish lozimki, respublikada faoliyat yuritgan ichki ishlar 

organlarining tarixi mustaqillik yillarida alohida tadqiqot obʼekti sifatida oʼrganilmagan. 

Tadqiqot metodologiyasi. Tadqiqot olib borish jarayonida ilmiy muammoga sivilizatsion yondashuv asosida tarixiy-

qiyosiy, muammoli-xronologik, obʼektivlik, tizimli tahlil kabi usullar yordamida Oʼzbekiston hududida ichki ishlar organlari 

tashkil etilishining nazariy-huquqiy asoslari birlamchi hujjatlar tahliliga tayangan xolda atroflicha tadqiq etildi. 

Tahlil va natijalar. Sovet hukumati oʼlkadagi taʼsirini har tomonlama mustahkamlashi jarayonida 1918 yil sentyabrda 

Turkistonda (sovet davlatining boshqa hududlarida boʼlgani singari) Butunrossiya favqulodda komissiyasining boʼlimlari tashkil 

etildi [9]. Davlat xavfsizligini taʼminlash vazifasi yuklatilgan mazkur tashkilot oʼz faoliyati davomida jamiyatda yuzaga kelgan 

turli koʼrinishdagi ziddiyatli holatlar, sovet hokimiyati [10] va inqilobiy qarashlarga qarshi boʼlgan harakatlarni kuch ishlatib, 

terror [11] yoʼli bilan bostirib, boshqaruvning oʼziga xos usulini taʼminlagan. Masalan, Butunrossiya favqulodda komissiyasining 

faqatgina 1918 yilning ikkinchi yarmidagi faoliyati davomida mamlakat boʼyicha 50.000 nafar odam taʼqib ostiga olinib, otib 

tashlangan edi [12].  

Bu davrda Sovet Rossiyasi shaharlarida boʼlgani kabi, Turkistonda ham Ishchi-dehqon militsiyasini tashkil etish ishlari 

yanada jadallashtirildi. 1918 yil 8 yanvarda Turkiston oʼlkasi Fuqaro–maʼmuriy qism xalq komissari Petrovskiy ishchi va dehqon 

Sovetlariga “Toshkent xalq militsiyasiga kirishni istovchilar uchun roʼyxat tuzish”ni taklif etdi. Uning maktubida shunday 

deyiladi: “Аsosiy xizmatga faqat oʼtmishi benuqson boʼlgan kishilar qabul qilinadi. Har bir nomzod haqida qisqacha tarjimai xol 

boʼlishi kerak” [13]. 

1918 yil 29 yanvarda Turkiston oʼlkasi XKSning 17–sonli “Zahira kadrlarini yaratish va militsiyani qayta tashkil etish 

toʼgʼrisida”gi buyrugʼi eʼlon qilindi. Buyruqni bajarish fuqaro–maʼmuriy qism komissari zimmasiga yuklatilgan edi.  

Bu paytga kelib Muvaqqat hukumat davrida (1917 yil mart-oktyabr) tuzilgan eski harbiy va fuqaro militsiyasi uzil–kesil bekor 

qilindi. Buyruqda maʼmuriyat va temir yoʼldagi qoʼmitalar zarur hollarda yordam soʼrab, qizil gvardiya otryadlariga murojaat 

qilishlari koʼzda tutilgan edi. Yangi militsiyani tashkil etish va kadrlar tayyorlash ishiga rahbarlik qilish uchun 1918 yil 30 

yanvarda “Turkiston oʼlkasi shahar va tumanlari militsiya inspektori boshqarmasining boʼlimi” tashkil etildi [14]. Militsiya 

inspektori vazifasini vaqtincha bajaruvchi qilib А.Baranovskiy tayinlandi. Inspektor oʼlka xududi doirasida militsiyaga umumiy 

rahbarlikni amalga oshirar, militsiya muassasalarini tekshirar va taftish qilar, militsiya xodimlarining bir viloyatdan ikkinchisiga 

oʼtishlarini boshqarar edi [15]. 

1918 yilning fevral oyida barcha uezd, shahar hamda volostlarda militsiya idoralari tashkil etila boshlandi [16]. Butun 

mamlakatdagi kabi Turkistonda ham sovet militsiyasi yangicha huquq-tartibotni himoya qilishga daʼvat etilgan ishchi va 

dehqonlarning sinfiy tashkiloti sifatida bunyod etildi. Eski mutaxassislardan foydalanishga yoʼl qoʼyilgan harbiy, moliyaviy va 

boshqa idoralardan farqli oʼlaroq, militsiya shaxsiy tarkibiga avval boshidanoq yakka tartibda ishga qabul qilish usuli joriy 

qilingan edi.  

1918 yil 13 dekabrda “Rossiya Sovet Federatsiyasining Turkiston Respublikasi Ishchi-dehqon sovet militsiyasi 

toʼgʼrisidagi Nizomi” ishlab chiqildi hamda Turkiston АSSR MIK tomonidan tasdiqlandi [17]. 

Bu paytda huquqiy jihatdan hamda vakolatlari doirasida Turkiston АSSR Ichki ishlar va Tashqi ishlar xalq 

komissarliklari hamda uning qoshidagi hayʼat Respublika militsiyasiga umumiy rahbarlik qilardi. Respublika militsiyasining 

bosh instruktori militsiya ishlari bilan bevosita shugʼullanardi. U oʼz mahkamasi bilan Ichki ishlar va Tashqi ishlar xalq 

komissarligi tarkibiga kiritilgan edi. 

1919 yil 26 aprelda (boshqa bir hujjatda yozilishicha 1919 yil iyulda) Turkiston АSSR Ichki ishlar xalq komissarligi 

tarkibida respublika militsiyasi ishiga rahbarlik qiladigan Ishchi-dehqon militsiyasi Bosh boshqarmasi taʼsis etildi va 1920 yil 21 

yanvarda unga bolshevik Ya.Sirul boshliq etib tayinlandi [18].  

1919 yil 26 iyunda Turkiston АSSR IIXK “Rossiya Sovet Federatsiyasining Turkiston Respublikasi Ishchi-dehqon sovet 

militsiyasi toʼgʼrisidagi Nizom”ni qabul qildi [19]. Nizom asosida shahar, uezd, shuningdek, jinoiy qidiruv va temir yoʼl 

militsiyasi Militsiya Bosh boshqarmasiga boʼysundirilib, uning roli mustahkamlangan edi. Nizomda sovet militsiyasining burchi 

va asosiy vazifasi ishchilar sinfi va kambagʼal mehnatkash xalq manfaatlari hamda inqilobiy tartib va yangi tuzumni muhofaza 

qilishdan iborat, deb belgiladi [20]. Shu tariqa oʼlkada faoliyatini boshlagan ishchi-dehqon militsiyasi sovet tuzumini himoya 

qiluvchi sinfiy tashkilot sifatida tuzildi [21]. 

1924 yil oxirlarida Oʼrta Osiyo respublikalarida oʼtkazilgan milliy-hududiy chegaralanishdan soʼng, bu hududlarda 

faoliyat yuritgan uchta respublika tugatilib, 1925 yil fevralda Oʼzbekiston SSR tashkil etildi. Natijada Turkiston АSSR, XSSR va 

BSSRlari ichki ishlar idoralari huquqiy va hududiy jihatdan Oʼzbekiston SSR IIXK tasarrufiga oʼtkazildi.  

Jumladan, 1924 yil 14 dekabrda Oʼzbekiston SSR militsiyasi boshligʼining 16-sonli buyrugʼi eʼlon qilindi. Buyruqda 

“Turkiston АSSR, Buxoro va Xorazm Sovet Sotsialistik Respublikalari hududlarida faoliyat yuritgan ichki ishlar organlari 

Oʼzbekiston SSR militsiyasi tasarrufiga oʼtkazilgani koʼrsatilgan boʼlib, endilikda militsiya organlarining tarkibi butunlay qayta 

koʼrib chiqilishi zarurligi, xodimlarga militsiya saflarida xizmat olib borish qoidalari va jamiyatda tartib-intizomni taʼminlash 

borasida tegishli kurslar tashkil etish kerakligi, shuningdek, tashkilotda mustahkam tizimli tartib oʼrnatish muhimligi” belgilab 

berildi [22]. Turkiston АSSR IIXKga tegishli huquqiy normativlar, nizomlar, yuqoridan chiqarilgan qaror, farmoyish va 

koʼrsatmalar asosida belgilangan vakolat hamda vazifalar oʼzaro muvofiqlashtirildi [23]. Natijada militsiya va jinoyat qidiruv 

boʼlimlarining faoliyati ustidan umumiy nazorat qilish Oʼzbekiston SSR Ichki Ishlar Xalq Komissarligiga yuklatildi. Shunday 

boʼlgani holda, Oʼzbekiston SSR IIXK tomonidan qabul qilingan qarorda Turkiston АSSR IIX komissari hamda Buxoro va 

Xorazm Respublikalari xalq nozirlari vaqtincha oʼz oʼrnida qoldirildi. Oʼzbekiston SSRda tashkil etilgan “Militsiya va jinoyat 

qidiruv” boʼlimiga 7 ta viloyat boʼlinmalari, bitta tuman shahar (Toshkentning eski shahrida) boʼlinmasi, 13 ta tuman 

boʼlinmalari va Samarqand viloyatining vokzal oldi boʼlinmasi boʼysunar edi [24].  

Oʼzbekiston SSR Ichki ishlar xalq komissarligining sovet boshqaruv tizimidagi oʼrni va huquqiy maqomi haqida shu 

paytda Ichki ishlar xalq komissari lavozimida ishlagan Raxmat Rafikning maqolasi 1925 yil 22 aprelda eʼlon qilindi. Maqola 

“Oʼzbekistonning Ichki ishlar komissarligi va uning Shoʼro tuzilishidagi usuli” deb nomlanib, unda oʼsha davrda ichki ishlar 

komissarligiga yuklatilgan vazifa va vakolatlar, komissarlikning yangi hukumat tarkibidagi oʼrni haqida quyidagi qimmatli 

maʼlumotlar keltiriladi: “Ichki ishlar komissarligi Shoʼro tuzilishi usulida Shoʼro qonunlarini umumiy sharoit asoslariga muvofiq 

amalga qoʼyadigan quvvatga molik bir muassasadir. Ichki ishlar komissarligi oʼz ahamiyaticha hukumat tashkiloti boʼlsa ham, 

shubhasiz, Oʼzbekiston, Markaz ijroqoʼm idora tashkilotlari deb hisoblanadi. Ichki ishlar komissarligining vazifasi mahallalar 

bilan qatnashish va bogʼlanish barobarida, mahalliy muassasalarga yuklatilgan vazifalarda idora qilish qoidalarini bajarmoq, 

ommani shoʼro davlat tuzilishi, shoʼro jamiyatlari bilan oshno etmak. Аholini shoʼrolashtirish asoslari bilan bogʼlamoqdur. 

...Ichki ishlar xalq komissarligi Markaziy Ijroiya Qoʼmitasining ijrochi tashkilotlaridan boʼlib, huquqiy jihatdan Shoʼro 

hukumatining qarorlarini bajaradi [25]”.  

Maqolada keltirilgan fikrlar shu jihati bilan qimmatliki, unda birinchi marta ichki ishlar xalq komissarligiga yuklatilgan 

vazifa va vakolatlar, ularning faoliyati bilan bogʼliq maʼlumotlar keltiriladi, bunday materiallar boshqa arxiv hujjatlarida ham 

uchramaydi. Shu oʼrinda qayd etish joizki, maqolada komissarlikning boshligʼi tomonidan ichki ishlar komissarligiga oʼsha davr 

talabi va nuqtai nazaridan toʼgʼri baho beriladi.  

Xulosa. Oʼlkada Oktyabr toʼntarishi amalga oshirilgandan soʼng Turkistonda oʼrnatilgan sovet hukumati oʼzining 

hokimiyatini har tomonlama mustahkamlay boshladi. Аsosiy mazmuni mexnatkash xalq manfaatlarini himoya qilishdan iborat 

deb tartib oʼrnatgan yangi tuzum oʼlkada inqilob qununlariga huquq-tartibotga qatʼiy amal qilishini taʼminlovchi maxsus 

organlarni tashkil eta boshladi. Sovet hukumati oʼrnatilgan barcha hududlarda RSFSR IIXKning koʼrsatmasiga binoan militsiya 

organlarini tashkil etish ishlari jadallashtirilib, jumladan, Turkistonda ham bolsheviklar tomonidan bunday tadbirlar amalga 

oshirildi.  

Turkistondagi bolsheviklar hukumati oʼzining davlat hokimiyat organlari va boshqaruv apparatini har tomonlama 

mustahkamlash jarayonida, bu davrda Oʼrta Osiyoda mustaqil faoliyat yuritayotgan Xiva xonligi va Buxoro amirligi hududlarida 

ham sovet hukumatini oʼrnatish ishlarini jadallashtirdi. 1920 yilda Xiva xonligi va Buxoro amirligi hududlarida sovet hokimiyati 

oʼrnatilgandan soʼng, bu hududlarda ham ichki ishlar idoralari tashkil etildi. Oʼrta Osiyoda milliy-hududiy chegaralanish 

oʼtkazilgandan soʼng, bu hududlarda faoliyat yuritgan respublikalar tugatilib, Oʼzbekiston SSR tashkil etildi. Natijada Turkiston 

АSSR, XSSR va BSSR hududlarida faoliyat yuritgan ichki ishlar idoralari huquqiy va hududiy jihatdan Oʼzbekiston SSR IIXK 

tasarrufiga oʼtkazildi. 

Tadqiq etilayotgan yillardagi xususiyatlardan yana biri bu ichki ishlar organlari boshqaruv tizimidagi oʼzgarishlar boʼlib, 

jumladan, uning faoliyati avval XKS tarkibidagi Markaziy maʼmuriy boshqarmaga, soʼng Birlashgan Davlat siyosiy 

boshqarmasiga boʼysundirildi. Undan keyin yana IIXK qayta tashkil etilganidan soʼng, militsiya organlari uning tarkibida 

boshqarma sifatida faoliyat yuritdi. Ichki ishlar xodimlarining faoliyatiga oid hujjatlarning qabul qilinishi barobarida, ular 

tomonidan sodir etilishi mumkin boʼlgan qonunbuzarliklar va jinoiy ishlar, jinoyatlarning tarkibi, holati hamda ular yuzasidan 

koʼriladigan intizomiy, maʼmuriy va jinoiy javobgarliklar toʼgʼrisida tegishli qonun hujjatlari ham qabul qilindi.  

 

ADABIYOTLAR 

1. Пасилов Б. Идеология и практика становления тоталитарной государственности в Туркестане. // O”zbekiston tarixi. 

№3. 1999. - Б. 46. 

2. Ражабов Қ.К. Мустақил Туркистон фикри учун мужодалалар (1917 – 1935 й.). - Тошкент: Ўзбекистон, 2000. - Б. 4 – 

5. 

3. Джалилов Т. Верные отчизне. (1917-1924 гг). - Ташкент: Узбекистан, 1968. -С.19.  

4. OʼzMA, 25-fond, 1-roʼyxat, 6-ish, 65-varaq. 

5. Джалилов. Из истории рабоче – дехканской милиции Узбекистана. - Ташкент: Узбекистан, 1969. - С. 36-38. 

6. OʼzMA, 25-fond, 1-roʼyxat, 6-ish, 1-varaq.  

7. Аъзамхўжаев С. Туркистон Мухторияти. - Тошкент: Маънавият, 2000. 

8. Ўзбекистон давлатчилиги тарихи: (Очерклар) \ Масъул муҳаррирлар Д.А.Алимова, Э.В.Ртвеладзе. - Тошкент: 

Шарқ, 2001. - Б.203.  

9. OʼzMA, 17-fond, 1-roʼyxat, 7-ish, 109-varaq.  

10. Шамбаров В. Государство и революция. - Москва: Алгоритм, 2001. - С.80.  

11. Бжезинский З. Большой провал. «Агония коммунизма». Квинтэссенция. Философский альманах. - Москва: 

Политиздат, 1990. - С. 258.   

12. Шамбаров В. Оккультные корни Октябрьской революции. - Москва: Алгоритм; Эксмо, 2006. - С.373..  

13. Джалилов Т. Верные Отчизне (1917-1924). -Ташкент: Узбекистан, 1968. - С.22.   

14. O‘zMA, 39-fond, 1-roʼyxat, 39-ish, 1-varaq.  

15. OʼzMA, 39-fond, 1-roʼyxat, 72-ish, 1-2-varaqlar.  

16. OʼzMA, 25-fond, 1-roʼyxat, 35-ish, 66-varaq.  

17. OʼzMA, 39-fond, 1-roʼyxat, 644-ish, 39-40-varaqlar.  

18. OʼzMA, 39-fond, 1-roʼyxat, 106-ish, 6-varaq.  

19. OʼzMA, 39-fond, 1-roʼyxat, 103-ish, 1-varaq; Положение о Советской Рабоче-Крестьянской милиции Туркестанской 

Республики Российской Советской Федерации. (Нашр этилган жойи ва вақти кўрсатилмаган). - С.1-13.  

20. OʼzMA, 39-fond, 1-roʼyxat, 6-ish, 72-varaq.  

21. Петров Г. Қизил милициямизнинг 8 йиллиги. / Қизил Ўзбекистон, 1926 йил 28 февраль, 49-сон.  

22. Andijon VDA, 46-fond, 1-roʼyxat, 89-ish, 75-76-varaqlar. 

23. OʼzR PAA, 58-fond, 1-roʼyxat, 774-ish, 163-164-varaqlar.  

24. Халқ хизматида 75 йил. Масъул муҳаррир Ғ.Раҳимов. - Тошкент: Ўзбекистон. 1992. - Б. 48.  

25. Рахмат Рафик. Ўзбекистоннинг Ички ишлар комиссарлиги ва унинг Шўро тузилишидаги усули. / Қизил 

Ўзбекистон, 1925 йил 22 апрель, 108-сон.  

 


